МОНГОЛ УЛСЫН ИХ ХУРЛЫН 2021 ОНЫ НАМРЫН ЭЭЛЖИТ ЧУУЛГАНЫ ТҮР ХОРОО /“ОЮУ ТОЛГОЙ ОРДЫН АШИГЛАЛТАД МОНГОЛ УЛСЫН ЭРХ АШГИЙГ ХАНГУУЛАХ ТУХАЙ” МОНГОЛ УЛСЫН ИХ ХУРЛЫН 2019 ОНЫ 92 ДУГААР ТОГТООЛЫН ХЭРЭГЖИЛТЭД ХЯНАЛТ ТАВИХ, ШААРДЛАГАТАЙ БОЛ САНАЛ БОЛОВСРУУЛЖ, ДҮНГ НЭГДСЭН ХУРАЛДААНД ТАНИЛЦУУЛАХ ҮҮРЭГ БҮХИЙ/-НЫ 2022 ОНЫ 01 ДҮГЭЭР САРЫН 17-НЫ ӨДӨР 
/ДАВАА ГАРАГ/-ИЙН ХУРАЛДААНЫ ТОВЬЁГ

	№
	Баримтын агуулга
	Хуудас

	1.
	Хуралдааны товч тэмдэглэл:  
	1-3

	2
	Хуралдааны дэлгэрэнгүй тэмдэглэл
	4-18

	
	1.“Оюу толгой төслийн байгаль орчны нарийвчилсан үнэлгээ, байгаль орчны менежментийн төлөвлөгөө, говийн бүсийн газрын гүний ус ашиглалтын байгаль орчинд нөлөөлөх байдал болон холбогдох хууль, бусад шийдвэрийн хэрэгжилтийг шалгах, санал дүгнэлт гаргах” үүрэг бүхий ажлын хэсгийн тайлан болон холбогдуулан боловсруулсан “Засгийн газарт чиглэл өгөх тухай” Түр хорооны тогтоолын төслийг хэлэлцэх
	4-18

	
	2.“Хууль, тогтоомжийн зөрчил арилгуулах тухай” Түр хорооны тогтоолын төсөл
	15-18


Монгол Улсын Их Хурлын 2021 оны намрын ээлжит чуулганы Түр хороо /“Оюу толгой ордын ашиглалтад Монгол Улсын эрх ашгийг хангуулах тухай” Монгол Улсын Их Хурлын 2019 оны 92 дугаар тогтоолын хэрэгжилтэд хяналт тавих, шаардлагатай бол санал боловсруулж, дүнг нэгдсэн хуралдаанд танилцуулах үүрэг бүхий/-ны 2022 оны 01 дүгээр сарын 17-ны өдөр /Даваа гараг/-ийн хуралдааны товч тэмдэглэл 


Түр хорооны дарга Ц.Даваасүрэн ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 24 гишүүнээс 13 гишүүн хүрэлцэн ирж, 54.2 хувийн ирцтэйгээр хуралдаан 15 цаг 22 минутад Төрийн ордны “Их эзэн Чингис хаан” танхимд эхлэв. 


Чөлөөтэй: Ж.Бат-Эрдэнэ, Ж.Ганбаатар, Г.Ганболд, Х.Ганхуяг, Г.Дамдинням, Б.Дэлгэрсайхан, Ж.Мөнхбат, С.Чинзориг; 


Эмнэлгийн чөлөөтэй: Б.Бат-Эрдэнэ.

Нэг.“Оюу толгой төслийн байгаль орчны нарийвчилсан үнэлгээ, байгаль орчны менежментийн төлөвлөгөө, говийн бүсийн газрын гүний ус ашиглалтын байгаль орчинд нөлөөлөх байдал болон холбогдох хууль, бусад шийдвэрийн хэрэгжилтийг шалгах, санал дүгнэлт гаргах” үүрэг бүхий ажлын хэсгийн тайлан болон холбогдуулан боловсруулсан “Засгийн газарт чиглэл өгөх тухай” Түр хорооны тогтоолын төсөл

Хэлэлцэж буй асуудалтай холбогдуулан Байгаль орчин, аялал жуулчлалын яамны Усны  газрын шинжээч Г.Мөнх-Эрдэм, мөн яамны Хүрээлэн буй орчин, байгалийн нөөцийн удирдлагын газрын шинжээч Ц.Батжаргал, Байгаль орчны үнэлгээ, аудитын газрын шинжээч О.Амарсанаа, Мэргэжлийн хяналтын ерөнхий газрын Байгаль орчны хяналтын улсын ахлах байцаагч С.Нямжав, Усны газрын дарга Ш.Мягмар нар цахимаар оролцов.
 Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ш.Ариунжаргал, мөн газрын Байнгын хорооны асуудал хариуцсан хэлтсийн Эдийн засгийн байнгын хороо хариуцсан ахлах зөвлөх Д.Мягмарцэрэн, Хяналт шалгалт, үнэлгээний газрын Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу, мөн хэлтсийн зөвлөх М.Солонго, референт Д.Гэрэлт-Од нар байлцав.

 
Ажлын хэсгийн танилцуулгыг Улсын Их Хурлын гишүүн С.Ганбаатар танилцуулав.

Тогтоолын төсөл болон ажлын хэсгийн танилцуулгатай холбогдуулан Улсын Их Хурлын гишүүн Х.Болорчулуун, Ж.Сүхбаатар, Ц.Сандаг-Очир нарын тавьсан асуултад ажлын хэсгийн ахлагч, Улсын Их Хурлын гишүүн Ш.Адьшаа, Усны газрын дарга Ш.Мягмар нар хариулж, тайлбар хийв.

Улсын Их Хурлын гишүүн Ш.Адьшаа, С.Ганбаатар нар үг хэлэв.


Ц.Даваасүрэн: “Засгийн газарт чиглэл өгөх тухай” Түр хорооны тогтоолын төслийг батлах санал хураалт явуулъя. 

Зөвшөөрсөн:
 
13
Татгалзсан:

  2

Бүгд:

           15

86.7 хувийн саналаар тогтоол батлагдлаа.

Уг асуудлыг 16 цаг 09 минутад хэлэлцэж дуусав.
Хоёр.“Хууль, тогтоомжийн зөрчил арилгуулах тухай” Түр хорооны тогтоолын төсөл
Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ш.Ариунжаргал, мөн газрын Байнгын хорооны асуудал хариуцсан хэлтсийн Эдийн засгийн байнгын хороо хариуцсан ахлах зөвлөх Д.Мягмарцэрэн, Хяналт шалгалт, үнэлгээний газрын Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу, мөн хэлтсийн зөвлөх М.Солонго, референт Д.Гэрэлт-Од нар байлцав.
“Хууль, тогтоомжийн зөрчил арилгуулах тухай” Түр хорооны тогтоолын төслийг Түр хорооны дарга Ц.Даваасүрэн танилцуулав.

 Тогтоолын төсөлтэй холбогдуулан Улсын Их Хурлын гишүүдээс асуулт, санал гараагүй болно.
Ц.Даваасүрэн: “Хууль, тогтоомжийн зөрчил арилгуулах тухай” тогтоолын төслийг батлах санал хураалт явуулъя. 

Зөвшөөрсөн:
 
12
Татгалзсан:

  3

Бүгд:

           15

80.0 хувийн саналаар тогтоол батлагдлаа.

“Оюу толгой ордын ашиглалтад Монгол Улсын эрх ашгийг хангуулах тухай” Монгол Улсын Их Хурлын 2019 оны 92 дугаар тогтоолын хэрэгжилтэд хяналт тавих, шаардлагатай бол санал боловсруулж, дүнг нэгдсэн хуралдаанд танилцуулах үүрэг бүхий түр хорооны ажлын дүнг сонсох
“Оюу толгой ордын ашиглалтад Монгол Улсын эрх ашгийг хангуулах тухай” Монгол Улсын Их Хурлын 2019 оны 92 дугаар тогтоолын хэрэгжилтэд хяналт тавих, шаардлагатай бол санал боловсруулж, дүнг нэгдсэн хуралдаанд танилцуулах үүрэг бүхий түр хорооны ажлын дүнг Түр хорооны дарга Ц.Даваасүрэн танилцуулав.
Улсын Их Хурлын гишүүдээс асуулт, санал гараагүй болно. 

Улсын Их Хурлын гишүүд “Оюу толгой ордын ашиглалтад Монгол Улсын эрх ашгийг хангуулах тухай” Монгол Улсын Их Хурлын 2019 оны 92 дугаар тогтоолын хэрэгжилтэд хяналт тавих, шаардлагатай бол санал боловсруулж, дүнг нэгдсэн хуралдаанд танилцуулах үүрэг бүхий түр хорооны ажлын дүнг сонсов.

Түр хорооны хуралдаанаар 2 асуудал хэлэлцэв.
 Хуралдаан 58 минут үргэлжилж, 24 гишүүнээс 15 гишүүн хүрэлцэн ирж, 62.5 хувийн ирцтэйгээр 16 цаг 20 минутад өндөрлөв.

Тэмдэглэлтэй танилцсан:

ТҮР ХОРООНЫ ДАРГА 





Ц.ДАВААСҮРЭН


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 
 АЛБАНЫ ШИНЖЭЭЧ





П.МЯДАГМАА
МОНГОЛ УЛСЫН ИХ ХУРЛЫН ТҮР ХОРОО /“ОЮУ ТОЛГОЙ ОРДЫН АШИГЛАЛТАД МОНГОЛ УЛСЫН ЭРХ АШГИЙГ ХАНГУУЛАХ ТУХАЙ” МОНГОЛ УЛСЫН ИХ ХУРЛЫН 2019 ОНЫ 92 ДУГААР ТОГТООЛЫН ХЭРЭГЖИЛТЭД ХЯНАЛТ ТАВИХ, ШААРДЛАГАТАЙ БОЛ САНАЛ БОЛОВСРУУЛЖ, ДҮНГ НЭГДСЭН ХУРАЛДААНД ТАНИЛЦУУЛАХ ҮҮРЭГ БҮХИЙ/-НЫ 2022 ОНЫ 1 ДҮГЭЭР САРЫН 17-НЫ ӨДӨР /ДАВАА ГАРАГ/-ИЙН 

       ХУРАЛДААНЫ ДЭЛГЭРЭНГҮЙ ТЭМДЭГЛЭЛ



 
Ц.Даваасүрэн: Түр хорооныхоо гишүүдийн энэ өдрийн амгаланг эрье.
 Хуралдаанд ирвэл зохих 24 гишүүнээс 13 гишүүн ирж, ирцийн хувь 54.2 хувьтай байгаа учраас хуралдааныг эхэлье. 
Хуралдаанд оролцож байгаа гишүүдийг танилцуулъя. Миний бие, Адьшаа гишүүн, Алтанхуяг гишүүн, Анужин гишүүн, Болорчулуун гишүүн, С.Ганбаатар гишүүн, Б.Жаргалмаа гишүүн, Сандаг-Очир гишүүн, Сүхбаатар гишүүн, Тэмүүлэн гишүүн, Ундрам гишүүн, Энхбаяр гишүүн гээд 13 гишүүн оролцож байна.
Хуралдаанаар хэлэлцэх асуудлыг би та бүхэнд танилцуулъя. Түр хорооноос 2021 оны 4 сарын 28-ны өдрийн 01 тоот тогтоолоор Оюу толгойн усны ашиглалтын асуудлаар ажлын хэсэг байгуулсан. Ажлын хэсгийн тайланг сонсоно. Тайланг сонсоод тогтоол батлахаар байгаа.
Эхний асуудал ажлын хэсгээс оруулж ирсэн тайланг сонсоно. Усны тухай болон холбогдох хууль тогтоомжийн хэрэгслийг судлан боловсронгуй болгох талаар тогтоолын төсөл танилцуулсан байгаа. Эхний асуудал энэ.
Хоёр дахь асуудал. Мөн Түр хорооноос Засгийн газарт чиглэл өгөх тухай тогтоолын төсөл та бүхэнд тараасан байгаа. Энэ хоёр асуудлыг хэлэлцэхээр оруулж ирсэн байна. 
Хэлэлцэх асуудалтай холбогдуулаад саналтай гишүүн байна уу? 
Алга байна. Хэлэлцэх асуудлаа баталъя. 
100 хувь дэмжиж байгаа учраас хэлэлцэх асуудал батлагдлаа. 
Эхний хэлэлцэх асуудалдаа оръё. 
Усны асуудлаар байгуулсан ажлын хэсгийн танилцуулгыг Ганбаатар гишүүн танилцуулна. Танилцуулга Ганбаатар гишүүний микрофоныг өгье. 
С.Ганбаатар: Түр хорооны дарга, эрхэм гишүүд ээ, 
Оюу толгой төслийн байгаль орчны нарийвчилсан үнэлгээ, байгаль орчны менежментийн төлөвлөгөө, говийн бүсийн газрын гүний ус ашиглалтын байгаль орчинд нөлөөлөх байдал болон холбогдох хууль, бусад шийдвэрийн хэрэгжилтийг шалган санал, дүгнэлт гаргах үүрэг бүхий ажлын хэсгийн ахлагчийн баталсан Оюу толгойн төслийн үйл ажиллагаатай танилцах, усны нөөц ашиглалт, усны хяналт шинжилгээ, хаягдал, бохир ус цэвэрлэх үйл ажиллагаатай газар дээр нь танилцаж, хяналт тавьж, санал, дүгнэлт гаргах удирдамжийн дагуу ажлын дэд хэсэг 2021 оны 10 дугаар сарын 8-13-ны өдрүүдэд хийж гүйцэтгэсэн ажлын тайланг ажлын хэсэг 2022 оны 1 дүгээр сарын 17-ны өдрийн хуралдаанаар хэлэлцлээ. 
Ажлын дэд хэсэг Оюу толгой төслийн усны нөөц ба ус ашиглалт, газрын доорх усны хяналт, мониторинг, баяжуулах үйлдвэрийн технологийн хэрэглээний ус, хаягдлын сан болон хаягдал усны эргэлтийн систем, ус савлах цэвэршүүлэх үйлдвэрийн үйл ажиллагаа, ахуйн бохир ус цэвэрлэх байгууламжийн үйл ажиллагаа, дулааны станцын үйл ажиллагаа, ундаан голын голдирлын өөрчлөлт, байгаль орчныг хамгаалах энэ менежментийн төлөвлөгөөний хэрэгжилт мөн тусгай зөвшөөрөл, химийн хорт болон аюултай бодисын агуулахын ашиглалт, стандартын байдалтай газар дээр нь очиж танилцсан. 
Ажлын хэсгийн хуралдаанаар ажлын дэд хэсгийн тайланг хэлэлцээд Түр хорооноос “Монгол Улсын Засгийн газарт чиглэл өгөх тухай” тогтоолын төсөл, Түр хорооноос Оюу толгой компанид явуулах “Хууль тогтоомжийн зөрчил арилгуулах тухай” албан бичгийн төслийг Түр хороогоор хэлэлцүүлэх нь зүйтэй гэж үзсэн болно. Түр хорооны тогтоолын төслийг Усны тухай болон холбогдох хууль тогтоомжийн хэрэгжилтийг судлан, боловсронгуй болгох, Оюу толгой төслийн байгаль орчны нарийвчилсан үнэлгээ, байгаль орчны менежментийн төлөвлөгөөний хэрэгжилт, говийн бүсийн газрын гүний ус ашиглалтын байгаль орчинд нөлөөлөх байдлын үнэлгээтэй холбогдох хууль тогтоомжийн хэрэгжилтийг хангах хүрээнд боловсруулсан албан бичгийн төсөл, Монгол Улсын Их Хурлын Оюу толгойн ордын ашиглалт, Монгол Улсын эрх ашгийг хангуулах тухай 92 дугаар тогтоолын 1.5-д заасан байгаль орчны болон усны нөхцөл байдлын үнэлгээ дахин эхлэх заалтыг биелүүлээгүй, одоо болтол Засгийн газарт танилцуулаагүй байгааг дурдаад энэхүү үнэлгээг ашиг сонирхлын зөрчилгүй, олон улсын хөндлөнгийн байгууллагаар хийлгэж, үр дүн тайлагнах зэрэг 27 ажлын чиглэлийг тусгасан. 
Түр хорооны эрхэм гишүүд ээ, 
Оюу толгой төслийн үйл ажиллагаатай танилцах ажлын удирдамжийн дагуу усны нөөц, ашиглалт, усны хяналт шинжилгээ, хаягдал бохир ус цэвэрлэх үйл ажиллагааны талаар газар дээр нь танилцаж ажилласан ажлын дэд хэсгийн тайланд үндэслэн боловсруулсан Түр хорооны тогтоолын төсөл, албан бичгийн төслийг хэлэлцэн шийдвэрлэж өгөхийг та бүхнээс хүсэж байна. 
Дээр нь нэмээд хурлын даргад хоёрхон зүйл нэмж хэлмээр байна. Энэ ажлын хэсэгт орж ажилласны хувьд. Байгаль орчны яам, сайд, Төрийн нарийн бичгийн дарга яг энэ усны асуудал хариуцдаг эрх бүхий албан тушаалтнууд бол эх орноосоо урвасан мэт ажилласан. Энэ дээр ерөөсөө ач холбогдол өгөөгүй. Ямар сайндаа одоо энэ ажлын хэсгийн дарга Адьшаа гишүүн өөрөө санхүүжилтээ гаргаж, үүнийг явуулж байгаа. 3 удаагийн хурал хийсэн. Ерөөсөө яамнаас тэр холбогдох хүмүүс нь ирдэггүй. Усны асуудалд үнэхээр нэг зүрх сэтгэлээ өгсөн хэдэн эрдэмтэд л ирдэг. Үндсэндээ Оюу толгой даам гарчихсан. Энэ 27 заалт дотор маш олон удаа миний тоолоход 18 удаа Засгийн газрын болон хууль тогтоомжид заасан зүйл, заалтуудыг Оюу толгой удаа дараа хэрэгжүүлээгүй, байгаль орчны үнэлгээ хийлгээгүй, тэгээд хийхгүй байна, хийлгээч ээ гэхэд одоо хүртэл бас хийгээгүй. 
Ингээд энэ зүйлүүд дээр хариуцлага тооцох, хариуцлагатай байх, араас нь шалгалт хийсэн, бид ажил хийсэн. Тэгээд Оюу толгойн хязгаарлагдмал хариуцлагатай компанид хууль тогтоомжийн зөрчил арилгуулах тухай энэ бичгийн төслийг одоо энд бас хэлэлцэнэ. 
Энэ дээр бид нэлээн дэлгэрэнгүй явуулсан байгаа. Ингээд Монголын төр байгаль орчныхоо асуудал дээр ингэж хариуцлагатай хандах ёстой. Бидний Засгийн газрын хууль тогтоомжид заасан зүйлүүдийг хэрэгжүүлэхгүй ингээд гаршчихсан мэргэшчихсэн энэ Оюу толгой дээр бас хариуцлагатай хандах ёстой гэдэг ийм тогтоолын шийдвэрүүдийг бид та бүхэндээ танилцуулж байна. Дэмжиж өгнө үү.
Ц.Даваасүрэн: Ганбаатар гишүүнд баярлалаа. Өнөөдөр байгаль орчны удирдах албан тушаалтнуудтай тэртээ тэргүй Засгийн газар хариуцлага тооцчихсон байна.
Усны талаар байгуулагдсан ажлын хэсгийн танилцуулга, холбогдох тогтоолын төсөлтэй холбогдуулан асуулт асуух гишүүд байвал нэрээ өгье. Та ажлын хэсэгт орсон учраас, Сандаг-Очир гишүүнээр тасалъя, 3 гишүүн байна. Болорчулуун гишүүн асуулт асууя.
Х.Болорчулуун: Энэ усны талаар, ялангуяа говийн бүсэд энэ үйлдвэрлэлд ус ашиглах, ашиглаж байгаа талаар нь Адьшаа гишүүнээр ахлуулсан ажлын хэсэг нэлээн сайн ажиллах шиг боллоо энэ дээр. Шовийн ус гэдэг бол алттай дүйцэх хэмжээний үнэтэй байх ёстой. Тэр тусмаа говийн ус. Би энэ дээр жишээ нь Оюу толгой гэхэд маш бага хэмжээний төлбөр төлдөг 30 цент. Гэтэл олон улсын энэ уул уурхайн үйлдвэрлэлд нэг тонн усанд 1-7 доллар хүртэл төлдөг юм байна. Манайх одоо 30-хан цент гэдэг чинь 10 хувь доогуур гэсэн үг. 10 гаруй дахин доогуур гэсэн үг. Би ийм судалгааг харж байлаа. Энэ одоо үнэн үү? Энэ бага авч байгаа энэ үнэлгээний байдал. Тэгэхээр бид нар олон улсын жишгийн дагуу энэ Оюу толгойгоос усны төлбөр авах ёстой. Нэг онцлог нь Оюу толгойн гэрээн дээр усны төлбөрийг хатуу тогтоогоогүй, чөлөөтэй нэмж хасах боломжтой байгаа. 
Тийм учраас ажлын хэсгийнхэн нэлээн нухацтай ажилласан, судалсан, усны төлбөрийн тухай, ус бохирдуулсны төлбөр төлдөггүй талаар хариулж өгөөч гэж хэлэх байна. 
Ц.Даваасүрэн: Болорчулуун гишүүний асуултад хариулъя. Адьшаа гишүүн хариулъя. Тэгээд энэ дэд ажлын хэсэг цахимаар оролцож байгаа. Хэрвээ тодруулахаар зүйл байвал манайхан руу мэдэгдээд тодруулга өгч болно шүү. Адьшаа гишүүний микрофоныг өгье.
Ш.Адьшаа: Болорчулуун гишүүний асуултад хариулъя. Энэ Оюу толгой төслийн усны асуудал өнөөдөр хамгийн их сонирхол татсан асуудлын нэг байна л даа. Өнөөдөр Оюу толгойн хөрөнгө оруулалтын гэрээ хөрөнгө мөнгө ашигтай, ашиггүй гэдэг юм ярьж байсан болохоос биш бид энэ говийн экологийн тэнцвэр алдагдахад хүрэх ийм айдас бүхий энэ говийн ус ашигладаг үүний хууль эрх зүйн орчин, татвар хураамжтай асуудал үе, үеийн засгийн газрын үед бүр орхигдож ирсэн. Энэ бүр гайхалтай байгаа юм. Говийн бүс, хангайн ус хоёр аль нь үнэтэй вэ гэж хэн ч бодсон говийн бүсийн ус үнэ цэнтэй байх ёстой. Гэтэл хангайн бүсийн усыг 1500 орчим төгрөгөөр үнэлээд, говийн бүсийг 750 төгрөгөөр үнэлж, тэгээд ихэнх усыг нь ахуйн хэрэгцээний ус гэж төлбөрөөс чөлөөлсөн, итгэлцүүрийг бууруулсан ийм асуудал байгаа. 
Энд Засгийн газрын 2 тогтоол байгаа. Энэ тогтоолын төслийг өөрчилж, энэ газрын гүний усыг ашиглаж зөвхөн Оюу толгой ч биш стратегийн ордууд говийн бүсэд ашиглаж байгаа газрын гүний усыг үнэ цэнэтэй болгох энэ асуудлыг цаашид хууль тогтоомжийн хүрээнд өөрчилж явъя гэсэн ийм саналыг энэ тогтоолын төслөөр оруулсан гэж ойлгож байгаа.
Дээр нь нэмээд манай ажлын дэд хэсгийн Мягмар дарга болон Байгаль орчны яамны хүмүүс бас цахимаар оролцож байгаа. Нэмж тодруулга өгөх байх гэж бодож байна. 
Ц.Даваасүрэн: Ажлын дэд хэсгээс тэр үнэ ер нь энэ газрын гүний ус ашигласнаар байгаль орчинд ямар хор хохирол учирч болох вэ гэдэг талаар тодруулга өгчих үү? Үнэлгээ ямар байдаг юм. Мягмар дарга тэр 2 асуултад хариулчих, үнэлгээ үнийн асуудал.

Ш.Мягмар: Болорчулуун гишүүний асуултад хариулъя. Манай орны хувьд усны нөөц хуримтлагдах зүй тогтол, усны нөөцийн хүртээмжээс хамааруулаад 21 сав газарт усны үнийг өөр, өөрөөр тогтоосон байгаа. Яг өнөөдөр ус ашиглалт явагдаж байгаа Галба-Өөш, Долоодын говь Оюу толгойн хамрагдаж байгаа гүний хоолой орчимд бол нэг шоо метр усны үнэд 959 төгрөг байгаа. Үнэхээр бусад уул уурхайн одоо гаднын компаниудад бол ерөнхийдөө олон улсын жишиг 1-7 доллар байгаа гэдэг нь өөрөө жишиг үнэ. Манай орны хувьд өнөөдөр 959 төгрөг байгаа. Гэхдээ үүнийг Байгалийн нөөц ашигласны төлбөрийн тухай хуульд нийцүүлэн гаргасан 2013 оны Засгийн газрын 326, 327 дугаар тогтоолд хамгийн бага хувиар тооцсон байгаа. Тухайлбал ашиглалтын зорилтыг тооцох үе гэвэл 20 хувиар, үйл ажиллагаанд зориулж итгэлцүүрийг 1.2 коэффицентоор авсан. Одоо ингээд 959 байгаа. Алсдаа үүнийг нэмэгдүүлээд ашиглалтын зориулалтыг тооцох хувийг одоо 1.5-ын коэффициентыг 35 болоход 1980-3500 болох боломжтой байна гэсэн урьдчилсан тооцоо гарсан. Ингэж нэмэгдүүлснээр борлуулалтын орлогын 0.11 орчим хувийг эзлэхээр байна гэсэн тооцоо гараад байгаа.
 Хоёр дахь асуудлын хувьд Ус бохирдуулсны төлбөрийн тухай хуулийн дагуу аж ахуйн нэгж байгууллагууд ашигласан усныхаа хэмжээгээр ус бохирдуулсны төлбөрийг төлж байгаа. Оюу толгой төслийн хувьд энэ төлбөрийг төлөхгүй байгаа. Учир нь 2009 онд байгуулсан Хөрөнгө оруулалтын гэрээнээс хойш шинээр бий болсон татвар учраас Хөрөнгө оруулалтын гэрээний 6.3-т заасны дагуу шинээр бий болсон татварыг төлөх боломжгүй гэж байгаа. Гэхдээ тухайн гэрээний 6.19-д хөрөнгө оруулалтын гэрээнд бол Оюу толгой төслийн ус ашиглах нөхцөл нь бусад ус ашиглах..

 Ц.Даваасүрэн: Хураамж юм уу, татвар юм уу?

Ш.Мягмар: Энэ ус бохирдуулсны төлбөрийг төлөх шаардлагатай гэж бид үзэж байгаа. 
Ц.Даваасүрэн: Энэ чинь татвар юм уу, хураамж юм уу, усны нөөцийн төлбөр, татвар. Татварын нэг хэлбэр. Татвар бол төлбөр хураамжаас бүрдэнэ гэсэн байдаг. Тэгээд энэ бол төлбөр. Тэр одоо усыг нь ашигласнаар байгаль орчинд ямар хохирол учруулах вэ гээд байна шүү дээ. Тэр талаар нь та хэлж өгөөч, одоо цаашдаа.

Ш.Мягмар: Өнөөдөр Оюу толгой төслийн хувьд яг гүний хоолойн газрын доорх усны эх үүсвэрийг ашигладаг. 2015 онд батлагдсан Усны нөөцийн зөвлөлөөр орсон тайлангаар бол одоо 918 литр секунд усыг 25 жилийн хугацаанд ашиглах боломжтой гэсэн ийм судалгааг гаргасан байгаа. Бид үүнийг хянаж үзээд одоогийн байдлаар 11 мониторингийн цооногоор хяналт тавьж байгаа 5 багц эх үүсвэрт нь. Тэгээд энэ ашиглалт яваад 5, 6 жил болсон байна, 2015 оноос хойш. Тэгэхээр үүнийг хянан баталгаажуулах шаардлагатай гэж үзэж байгаа. Ер нь энэ усны нөөцийг байгалийн жамаар нөхөн сэргэх чадварт нь тохируулан ашиглах ёстой, нэг талаас.

Нөгөө талаас хөндлөнгийн мэргэжлийн байгууллагаар хараат бус шинжээчийн дүгнэлтийг гаргаж хөгжлийн нөөц байгалийн жамаар нөхөн төлжих чадварт нь тохируулах шаардлагатай гэж үзэж байгаа. Одоогийн байдлаар мониторингийн цооногийн үр дүнгээр батлагдсан, зөвшөөрсөн хэмжээнээс хэтэрсэн үр дүн гараагүй байгаа. Ерөнхийдөө тухайн нөөцийн тайланд батлагдсан хэмжээгээр ашиглаж байгаа.

Ц.Даваасүрэн: Сүхбаатар гишүүн асуултаа асууя.

Ж.Сүхбаатар: Ер нь энэ 3 тогтоол бол гурвуулаа ус дурдагдсан байна л даа. Би энэ дээр бодоод байгаа юм. Ингээд харахаар нарийн юмнуудыг нь мэдэхгүй байна л даа. Энэ ингээд яаж нөлөөлөх юм. Манай мэргэжлийн улсууд хэлсэн учраас. Би Оюу толгойтой харилцах хэлэлцээрийн үе шатны дараачийн үе шатны нэг том хэсэг нь энэ усны бодлогын асуудал байх гэж би хараад байгаа юм. Тэр утгаараа бид нарын өнөөдөр хэлэлцэж байгаа асуудал их чухал. 12 жилийн өмнө би бас үүнийг хэлж байсан юм. Оюу толгойн гэрээг яаж ч байгуулж болно оо. Гэхдээ нэг л зэвсгээ авч үлдэх ёстой, тэр нь ус бол төрийн өмч гэсэн бодлогоо авч үлдээд, усыг хөшүүрэг болгож авч ашиглах тэр юмаа авч үлдэх ёстой шүү гэсэн. Харамсалтай нь тухайн үед тэгээд гэрээ байгуулагдсаны дараа залгаад усны асуудлаар 30, 30 жилээр гэрээ байгуулагдах асуудал ороод ингээд батлагдчихсан юм. 
Тэгэхээр энэ дээр тодорхой бодлогоо бас бүрэн гаргаж чадаж байна уу, үгүй юу. Одоо ингээд нэг албан тоот явууллаа, тогтоол гарлаа. Ингээд л усны талаарх асуудал шийдэгдэж байна уу, үгүй юу? Ер нь усаа ингээд багцалж харсан уу, үгүй юу. Оюу толгойн асуудал дээр усны чиглэлээр бүр тодорхой, бидний бодлогын тийм арга хэрэгсэл байгаад байгаа юм. Яг одоо ингээд явчихдаг, тэгээд үүнийг биелүүлчихвэл ингээд болчхож байна уу? Ер нь эсвэл нийт дүнгээрээ одоо бид нар бас энэ усны асуудлыг ингээд шийдчихэд ингээд болчхож байна уу, одоо? Үүний араас нь дахин, дахин усанд ийм тогтоол гаргана гээд яваад байх юм уу, үгүй юу гэдэг нэг ийм асуудал байна. Ус бол төрийн өмч шүү дээ. Ер нь бол Үндсэн хуульд зааснаар. Тэгэхээр одоо энэ бодлого байгаа учраас манайхан хэр түүнийгээ тооцож бодсон бол гэдэг ийм ерөнхий асуулт байгаад байгаа юм.
Мэдээж тогтоолын тухайд харахад Засгийн газарт чиглэл өгөх тухай гэчхээд, жишээлбэл юун дээр бол Оюун-Эрдэнэд даалгасугай гэчихсэн юм явж байна. Тэгэхээр чиглэл өгчхөөд яг даалгаж байна уу, үгүй юу. Улсын Их Хурлын хэмжээний тогтоол гаргачхаж байгаа юм биш байгаа гэдэг асуудлууд бас харагдаж, яригдах магадлалтай л юм шиг харагдаад байна. Тэгээд үүнийгээ одоо бас яаж тооцож байна? Түр хороо бол чиглэл өгч болдог. Тэгэхдээ үүнийг хууль зүйн талаас нь хараарай. Богино хугацаанд яг харах юм алга. Сая ингээд уншихад нэлээн задалсан, нарийн заалтуудтай юмнууд л орчихсон байна. Би харахад одоо их шаардлагатай юмнууд байх шиг байгаа юм. Гэхдээ бидний яг ингэж түрүүн миний эхний асуудаг асуулт усны бодлогынхоо талаар яг ингэж харж чадсан болов уу, үгүй болов уу гэдэг ийм юм бодогдож байна. Тэгээд эхний ээлжид харахад.

Ц.Даваасүрэн: Адьшаа гишүүн хариулах уу? Ер нь хэрэгжих үү тогтоол гараад гэсэн агуулгатай байна шүү. Хариулъя.
Ш.Адьшаа: Сүхбаатар гишүүнд баярлалаа. Гэхдээ тэр хуулийн даалгах юм уу, чиглэл гэдгийг бид ярилцаад засчихъя. Тийм юм байвал одоо хүлээж авна. Үүнийг манай энэ Тамгын газрын хуулийнхан засчих байх гэж бодож байна. Ер нь тэр усны асуудал, Оюу толгой төслийн хөзөр гэдэгтэй Сүхбаатар гишүүнтэй санал нэг байгаа юм. Тэгээд бид Улсын Их Хурлын 2021 оны 12 сарын 30-ны өдрийн 103 дугаар тогтоолд усны тухай тодорхой оруулж өгсөн. Усны талаар эхний ээлжид 103 дугаар тогтоолын хэрэгжилтийг хангах, энэ талаар Оюу толгойн компанитай Засгийн газар хэлэлцээ хийх энэ ерөнхий юманд оруулж өгсөн. 
Бид нарын энэ өнөөдрийн Түр хорооноос Засгийн газарт чиглэл өгч байгаа усны тухай асуудал Засгийн газрын 2 тогтоолд бас өөрчлөлт оруулъя. Усны тухай хуульд бас өөрчлөлт оруулъя. Байгалийн нөөц ашигласны хуульд бас тодорхой өөрчлөлт оруулж байж говийн ус ашиглалтын үнэ цэнийг нэмэгдүүлье. Одоо өнөөдөр тэр уурхайд ашиглаж байгаа усны асуудал Монгол Улсын мөрдөгдөж байгаа олон хууль тогтоомж, Үндсэн хуулийн үзэл баримтлалыг хүртэл зөрчсөн ийм асуудлууд байгаа гэдэг дээр бас ажлын хэсэг, хуульчидтай бид ярьж, санал зөвлөмж гаргасан. 
Тийм учраас Засгийн газар энэ хоёр тогтоолд өөрчлөлт оруулж ямар ч байсан тодорхой хэлэлцээр хийж, энэ говийн бүсийн ус ашиглалтыг сайжруулах, байгаль орчны менежментийн төлөвлөгөө, говийн бүс, экологийн тэнцвэрт байдал алдагдаж болохгүй. Энэ асуудал дээр дахиж байгаль орчны үнэлгээ шинээр хийлгэе. 2019 оны 92 дугаар тогтоолоор заагдсан байгаль орчны үнэлгээг дахин хийлгэх тухай асуудлыг Оюу толгой өнөөдөр одоо хүртэл шийдээгүй байгаа шүү дээ. Засгийн газарт ямар нэгэн хариу өгөөгүй. Засгийн газар шаардаж, үүнийг хийлгэх талаар арга хэмжээ аваагүй байсан. Түрүүн бид бас энэ тайланд тусгасан. Ингэж эхний ээлжид говийн бүсийн усны итгэлцүүрийг нэмэгдүүлэх, тэнд ашиглаж байгаа усны үнийг нэмэгдүүлэх, ядаж хангайн бүсийн одоо ус ашигладаг тэр итгэлцүүрт авчрах, энэ асуудлыг Засгийн газрын түвшинд шийдэж Усны тухай болон Байгалийн нөөц ашигласны төлбөрийн тухай хуульд өөрчлөлт оруулж байж үүнийг шийдэх замаар урагшлуулъя гэсэн ийм зорилгын үүднээс ажлын хэсгээс Засгийн газарт чиглэл өгөх тогтоолын төсөл боловсруулж оруулсан гэсэн ийм л хариулт өгөх байна.
Ц.Даваасүрэн: Сүхбаатар гишүүн тодруулъя.

Ж.Сүхбаатар: Би тодруулгаа Түр хорооны даргаас асуучихъя даа. Ер нь ингээд бид нар чинь их чухал тогтоол гаргаж байна л даа. Би гүйцэд харж амжихгүй байгаа ч гэсэн маш том хэмжээний Их Хурлын тогтоолын дайны тийм Түр хорооны тогтоол гарч байна. Тэгэхээр Түр хороо маань хоёр удаа ингээд чуулган дамжаад ажиллачихсан, татан буугдаж байна. Тэгээд яах вэ Эдийн засгийн байнгын хороонд шилжинэ гэж байна. Тэгээд Даваасүрэн дарга аа, энэ Түр хороо маань өнгөрсөн хугацаанд ажилласан ажлаа тэгээд дүгнэсэн тайлан гаргадаг ч юм уу, үүнийгээ албан ёсоор уламжлаад Эдийн засгийн байнгын хороонд шилжүүлдэг ч юм уу. Ингээд энэ Түр хороо маань ажлаа дүгнээд, тэгээд шилжүүлээд хийе гэдэг тийм юм хийх байсан уу, үгүй юу. Одоо бид нар чинь хуралдаж байгаад амжилтад хүрсэн юм... 
Ц.Даваасүрэн: Ер нь эхний Түр хорооны тогтоол гаргах эрх зүйн чадамжийн талаар асуугаад байх шиг байна. Тэгэхээр Улсын Их Хурлын тухай хуулийн 29.3-т Түр хороо, Улсын Их Хурлын тухай хуулийн 23.2-т заасан Байнгын хорооны нийтлэг эрхийг хэрэгжүүлнэ гэж байгаа юм. Ер нь Түр хороо маань Байнгын хорооны эрхлэх асуудлын хүрээнд тодорхой чиглэлээр гэхээр Эдийн засгийн байнгын хорооны жишээлбэл Оюу толгойн чиглэлээр байгуулагдсан гэж ингэж ойлгож болно. Тэгээд тогтоол гаргаж болно мөн үүрэг нь бол буцаад нөгөө үндсэн Байнгын хороондоо үргэлжлээд хэрэгжээд явна гэсэн үг. 
Тийм учраас бид нар мэдээж Оюу толгойн асуудал бол нэг Түр хороо байгуулаад хоёр чуулганы хугацаагаар дуусчихгүй, энэ чинь урт хугацаатай төсөл. Тийм учраас үүний дараагийн хоёр дахь асуудал ер нь цаашид шийдвэрлэх шаардлагатай гэж үзэж байгаа зүйлүүд дээр тогтоолын төсөл оруулсан байгаа. 
Тэр тогтоолын төслийг хэлэлцэхэд бид нар тодорхой хийсэн ажлынхаа үр дүнгийн талаар танилцуулна. Мөн цаашид хэрэгжүүлэх арга хэмжээний талаар тогтоол гаргана. Түүнийгээ одоо яг бүрэн эрхийн хүрээнд нь шийдвэрлээд явна. Ер нь 23.2 бол хууль тогтоомжийн хүрээнд тогтоол гаргаж үүрэг чиглэл өгнө гэсэн ийм эрхтэй. Түүнийхээ хүрээнд тогтоол гаргаад явъя гэж байгаа юм. 
Сандаг-Очир гишүүн асуулт асууя.
Ц.Сандаг-Очир: Баярлалаа. Би энэ Түр хорооны тогтоолыг бүр Их Хурлын тогтоол болгоод явбал илүү хүчтэй байх юм биш үү гэсэн ийм байр суурьтай байна. 
Хоёрт, Түр хорооны тогтоол одоо Оюу толгой компанид явуулах гэж байгаа энэ албан тоотыг хараад байж байна. Оюу толгой төсөл хэрэгжээд үндсэндээ 10 гаруй жил болсон. Үгүй ээ, тэгээд ингээд гайхаад байх юм. Энэ үе, үеийн Засгийн газар яагаад ингээд ажлаа хийдэггүй юм. Энэ ус ашигласны төлбөр, хураамжийг яагаад чөлөөлж байсан юм, ямар үндэслэл шалтгаан байдаг юм. Энэ чинь одоо Монгол Улсад хэрэгжиж байгаа хууль бүх аж ахуйн нэгж, ард иргэдэд ижил тэгш үйлчлэх ёстой. Өнөөдөр бүх л үйлдвэр, аж ахуйн нэгж, айл өрх болгонд л хэрэглэсэн цэвэр, бохир усныхаа төлбөр хураамжийг холбогдох хууль тогтоомжийн дагуу төлөөд явж байгаа шүү дээ. Гэтэл энэ хамгийн том төсөл хэрэгжүүлж байгаа энэ хамгийн том хөрөнгө оруулалттай энэ компани яагаад ингээд энэ үйлдвэрлэлийн усны төлбөр хураамжаас чөлөөлөгдөөд явж байгаа юм. 
Энэ яагаад Сангийн яам, Татварын ерөнхий газар нь ажлаа хийдэггүй юм. Яагаад мэдээллээр хангадаггүй юм. Тэгээд ингээд энэ албан тоотыг харахаар энэ 27, 28 хуулийн заалт одоо хэрэгжээгүй байна гээд яваад байх юм. Одоо 10 гаруй жил. Үүнийг яагаад хэрэгжүүлэх тал дээр арга хэмжээ авахгүй байгаа юм бэ? Энэ чинь нэг аж ахуйн нэгж усныхаа төлбөр хураамжийг төлөөгүй бол тэгээд л холбогдох хууль дүрмийнхээ дагуу үйл ажиллагааг нь зогсоогоод, хаагаад төлбөр хураамж тавигдаад л явдаг шүү дээ. Нэг нөхөр одоо гадаа гудамжинд бараа бүтээгдэхүүн зарсныхаа төлөө тэгээд Зөрчлийн хуулиар торгуулаад л явж байгаа шүү дээ. Гэтэл энэ их хэмжээний ус ашигласан ийм үйлдвэрлэлийн зориулалтаар ахуйн зориулалтаар ус ашиглаж байгаа энэ компани яагаад төлбөр хураамжаа төлөхгүй байхад энэ мэргэжлийн байгууллагууд энэ дээр ажиллахгүй байгаа юм. Нэгд энэ дээр нэг мэдээлэл авъя. 
Хоёрт энэ дагалдаж гарч байгаа энэ албан тоотыг харахад цаашдаа энэ гүний уурхайн усыг ашиглахгүй байх, тэгээд энэ Хэрлэн говь төслийг хэрэгжүүлэх гэж байх юм. Энэ дээр манай Болорчулуун гишүүн, энэ зүүн чиглэлийн аймгуудаас гарсан Их Хурлын гишүүд юу гэж үзэж байгаа юм? Энэ Хэрлэн гол төсөл чинь одоо ер нь цаашдаа энэ Оюу толгой төслийн гүний уурхай гэдэг юм уу, уул уурхайн олборлолтод тэр хэрэгцээг хангаж чадах юм уу? Энэ дээр ямар ТЭЗҮ судалгаа хийгдсэн юм? Хэрлэн гол чинь өөрөө зүүн бүсийн 3, 4 аймгуудын хэчнээн олон зуун мянган ард иргэд, малын ундны усны асуудлыг шийддэг ийм ганц гол байгаа шүү дээ. Одоохондоо гайгүй сүүлийн хэдэн жил усны нөөц гэдэг юм уу, усны гадаргын түвшин гайгүй байгаа учраас болоод байгаа болохоос биш нэг хэсэгтээ энэ 2010-аад оны үед энэ Хэрлэн гол чинь бараг шагайгаар татах хэмжээнд, үнэхээр өрөвдөлтэй байдалд сүүл рүүгээ энэ Хэнтий, Дорнод, Сүхбаатар аймагт татарсан шүү дээ. 
Ер нь тасарсан шүү дээ. Ийм голыг одоо цаашдаа энэ Оюу толгой руу татах гэж байгаа энэ төсөл ер нь хэр зохимжтой вэ? Энэ дээр ямар ТЭЗҮ хийгдсэн юм. Засгийн газар үүнийг зөвшөөрч байгаа юм уу, Засгийн газар дээр яригдсан юм уу? Энэ мэргэжлийн байгууллагууд, Мягмар дарга эд нар энэ дээр ямар үнэлгээ дүгнэлттэй байдаг юм. Хэрвээ энэ асуудал яригдаад эхэлбэл цаашдаа энэ зүүн бүсийн чиглэлийн орон нутаг, аймгуудын ард иргэддээ бас асуудал үүсэх байх аа. Энэ дээр санал хүсэлт авсан юм байдаг юм уу гэдгийг би тодруулъя.
Ингээд 2 асуулт асууж байна. 
Ц.Даваасүрэн: Сандаг-Очир гишүүний асуултад Адьшаа гишүүн эхлээд хариулъя. Тэр Хэрлэн, Онон голын төсөлтэй холбоотой асуудлыг Байгаль орчны яам, Усны газраас тодорхой хариулт өгөөрэй. 
Ш.Адьшаа: Энэ Оюу толгой төслийн хэрэгжснээс хойших энэ хугацаанд ус ашиглалт, усны төлбөр хураамжийн тухай асуудалд үе, үеийн Засгийн газрууд туйлын хариуцлагагүй хандаж ирсэн. Өнөөдөр байгаль орчны үнэлгээ, байгаль орчинд нөлөөлөх байдлын асуудал дээр бол Оюу толгой гэдэг компанийн үгээр л үе, үеийн Засгийн газрууд явж ирсэн. Өнөөдөр Оюу толгойн компанийн гаргасан дүгнэлт сайн байна гэхэд л Засгийн газар сайн байна гээд л ард түмэнд ийм мэдээллийг өгдөг, олон нийтэд ийм мэдээлэл өгдөг, төр засгийн бодлого мэт тайлбарлаж байсан харамсалтай зүйл байсан байна. 
Өнөөдөр байгаль орчны нөлөөллийн асуудал, байгаль орчны бохирдлын асуудал гэдэг юм энд бидний нүдээр харахад их урагшгүй зөрчилтэй асуудал харагдаж байгаа. Одоо бидний нүдээр харахад тэр химийн хорт хаягдлыг хадгалах, хамгаалах, байгаль орчныг хамгаалах асуудал дээр 2017, 2018 онуудад өгсөн Мэргэжлийн хяналтын өгсөн шаардлагын нэгийг нь ч биелүүлээгүй, 30 хувьтай, 50 хувьтай л гэсэн биелэлт сая гарсан. Тэр тоосжилтоос хамгаална гэж байгаа юм. Ханбогд сумын Цагаан хаднаас улсын хил хүртэл 18.5 километр зам, дээр нь Таван толгой, Гашуун сухайтын чиглэлийн замаас Оюу толгойг хүртэл 15 километр замыг л 10 жил засахгүй байна шүү дээ. Тэгтэл бид нар өнөөдөр тэр 30 жилийн дараа болох газрын гүний тэр худгууд авчихсан. Жилд бол 14-16 сая шоо метр ус хэрэглэж байгаа. Энэ 10 жилийн хугацаанд 192 сая шоо метр ус хэрэглэсэн байгаа. Энэ усны төлбөр, хураамжийн тодорхой хэсгийг нь ундны одоо ахуйн хэрэглээний ус гээд төлбөрөөс чөлөөлдөг. Тэгээд хамгийн үнэ цэнтэй байх ёстой усыг хангайн бүсийн уснаас бүр хямд үнээр итгэлцүүр тавиад Засгийн газар хоёр тогтоол гаргаад өгчихсөн, өнөөдөр үүнийгээ засахыг хүсэхгүй байгаа юм.
Энэ шалгалтын явцад их эргэлзээтэй зүйлүүд гарсан л даа. Энд би Байгаль орчны яамыг бүр гайхаж байгаа юм. Одоо энэ ажлын хэсэгт хэдэн мэргэжилтэн л байж байгаа. Хариулт өгдөг сайд нь оролцдоггүй, дэд сайд нь оролцдоггүй. Тэгээд 2, 3 удаагийн одоо Оюу толгойн заавраар байдаг юм уу, ажлын хэсгийг очуулахгүй байсан. Их Хурлын гишүүдийг очъё гэхээр ковид гээд оруулахгүй ийм бэрхшээлүүд байсан. Хэдий тийм ч гэсэн бид нар ажиллаж тодорхой үр дүнд хүрсэн гэж ингэж ойлгож байгаа шүү. Мягмар дарга тэр төслүүдийнхээ тухай яриарай.
Ц.Даваасүрэн: Мягмар дарга дутуу үлдсэн асуултад нь хариулъя.

Ш.Мягмар: Сандаг-Очир гишүүний асуултад хариулъя. Тэгээд энэ Усны тухай хууль, Ус бохирдуулсны төлбөрийн тухай хуулиар тодорхой төлбөрүүдийг төлөөгүй байгаа шалтгаан бол байгаа. 2012 онд Засгийн газрын хэрэгжүүлэгч агентлагийг Усны газрыг тухайн үед төрийн албаны хэмнэлт нэрээр татан буулгаж байсан. Тэгээд 2012 онд энэ Усны тухай хууль, Ус бохирдуулсны төлбөрийн тухай хуулиуд бол шинэчлэн батлагдсан. Энэ хуулиудыг үндэслээд 2013 онд Засгийн газрын
326, 327 гэж тогтоол гарч, хүн амын унд ахуйн төлбөрөөс чөлөөлсөн юм гарч байсан. Тэгээд гол нь ус бохирдуулсны төлбөрийг төлөхгүй байгаа шалтгаан бол хөрөнгө оруулалтын гэрээ байгуулснаас хойш шинээр бий болсон татвар гэж үзэж төлөхгүй байгаа. 
Хоёр дахь асуудал энэ. Хүн амын ахуйн төлбөрийг ажиллагсад бол хүн амын унд, ахуй гэж үзэж байгаа. Бид бол тухайн үйлдвэрлэлд ажиллаж байгаа хүмүүс бол үйлдвэрлэлийн технологийн салшгүй нэг хэсэг учраас үүнийг авах ёстой гэж үзсэн. Ийм учраас 2020 онд Ус бохирдуулсны төлбөрийн тухай, Усны тухай хуулиудад нэмэлт, өөрчлөлт оруулж шинээр төлбөр төлсөн нөхцөлүүдийг бүрдүүлсэн байгаа. Усны агентлаг байгуулагдсан. Тэгээд одоо Байгалийн нөөц ашигласны төлбөрийн тухай хууль болон бусад холбогдох хуульд нийцүүлж Засгийн газрын тогтоолдоо өөрчлөлт оруулаад үүнийг авах бүрэн боломжтой гэж үзэж байгаа.
Хоёр дахь нь, Хэрлэн, Орхон төслүүдийн хувьд энэ нэлээн чухал асуудал байгаа. Хэрлэн гол төсөл байна. Энэ төсөл Хэнтий аймгийн Дэлгэрхаан сумын нутагт Тээг уулын орчим 2600 метр урт шороон боомт барьж 27 метрийн өндөртэй шороон боомт барина. Энд 1.6 тэрбум шоо метр ус нөөцлөх боломж байна гэж үзэж байгаа. 2014 онд энэ техник эдийн засгийн үндэслэлийг боловсруулсан. Тээг уулын орчим усан сан хуримтлуулснаар Сайншандын аж үйлдвэрийн парк хүртэл 232 километр ус дамжуулах шугам хоолойгоор усыг өргөх боломж байна. Одоо Сайншандын аж үйлдвэрийн парк буюу Бор хөөвөрийн говь, Долоодын говиос газрын тос боловсруулах үйлдвэр, Сайншандын ган, нефть, коксын ийм үйлдвэрүүдийг усаар хангах шугам хоолойн зураг төслийн ажил, бүтээн байгуулалт хийгдэж байгаа. Түүнээсээ цааш нь дамжуулаад Зүүнбаян Тавантолгойн төмөр замын дагуу Цагаан цавын газрын тос боловсруулах орд болон Хэрлэн голын төслүүдээ дамжуулж одоо Оюу толгой, Таван толгойг усаар хангах боломж байна гэсэн ийм урьдчилсан судалгаа гарсан. 
Хэрлэн голын хувьд 2017, 2018 онд үнэхээр зүүн бүсд болсон их хуурайшилт юуны хувьд бол маш их тасарч Дорнод аймгийн Цагаан-Овоо сумын нутагт тасарч байсан тохиолдлууд байгаа. Гэхдээ одоо сүүлийн жилүүдэд 2020-2021 онд энэ усалгаатай жилүүд эхэлж байгаа энэ үед нь усны нөөцөө хуримтлуулах, тэгснээрээ ган гачигтай үед Хэрлэн голынхоо усыг тогтмол тэтгэх ийм боломж байна гэж судлаачдын хувьд үзэж байгаа юм. Тэгээд энэ Хэрлэн голын төсөл нь нэг талаас, хамгийн гол нь Хэрлэн голыг байнгын урсацтай байх, нутгийн ард иргэдийн сайхан амьдрах нөхцөлийг бүрдүүлнэ. Үерийн ус болон бусад хуримтлуулсан усаа уул уурхай, дэд бүтцэд ашиглах боломжтой гэсэн ийм зорилгоор байгуулах төсөл юм.

Тэгээд энэ Засгийн газрын шинэ сэргэлтийн бодлого дээр энэ Хэрлэн, Орхон зэрэг төслүүд орсон байгаа. Тэгээд энэ жил ажлын зураг хийгдэж магадгүй байгаа.
Ц.Даваасүрэн: Сандаг-Очир гишүүн нэмэлт асуулт тодруулъя.

Ц.Сандаг-Очир: Өнгөрсөн хугацааны хэдэн сая шоо метр усыг хөнгөлсөн юм. Үүнийг бодвол одоо тооцоо судалгаа байдаг байлгүй. Тийм учраас энэ Оюу толгой төсөл дээр энэ албан татвар цаашдаа акт, торгууль тавьж энэ хөнгөлсөн, чөлөөлсөн устай холбоотой татвар хураамж, төлбөрийн асуудлыг нөхөж төлүүлэх асуудал дээр манай Оюу толгойн Түр хороо, Засгийн газар анхаарлаа хандуулж холбогдох Татварын ерөнхий газар, Сангийн яам энэ дээр онцгой анхаарал хандуулж ажиллах талаар Засгийн газарт чиглэл болгох асуудлаар энэ тогтоолын төсөлдөө оруулдаг юм уу, яаж ажиллах гэж байгаа юм. Ер нь хэдий хэмжээний хохирол учирсан гэж Монгол Улсын төсөвт орох ёстой байсан төлбөр хураамж, үүний тооцоо судалгаа байдаг юм уу, үгүй юу гэж үзэж байна. 
Тийм учраас одоо нөхөж энэ өнгөрсөн хугацаанд устай холбоотой хөнгөлсөн чөлөөлсөн татвар, төлбөр хураамжийг нөхөж оруулах тал дээр одоо.

Ц.Даваасүрэн: Нэмэлт тодруулга өгье. Адьшаа гишүүн.

Ш.Ш.Адьшаа: Энэ хугацаанд 192 сая шоо метр ус хэрэглэсэн байгаа. Түүний 8 хувь нь ахуйн хэрэглээний ус, найм аравны хэдэн тэрбум төгрөгийн усны төлбөр хураамж төлөөгүй гэсэн ийм аман судалгаа байгаа юм. Тэгэхлээр энэ дээр Сандаг-Очир гишүүний хэлж байгаагаар бид энэ асуудлыг Улсын Их Хурлын Түр хороо Татварын ерөнхий газар, Сангийн яаманд одоо тодорхой чиглэл бичиг явуулж, татвар хураамжийн хохирлыг нөхөн төлүүлэх, тооцох асуудлыг шийдэх боломжтой байна гэсэн ойлголттой байна.
Ц.Даваасүрэн: Адьшаа гишүүн үгэндээ бас хэлээд байна. Үнэхээр эх орныхоо эрх ашгаас урваж хийгдсэн шиг байна гэж, үнэхээр тэгж хийгдсэн. Арай ч дээ энэ чинь 3-10 дахин хямд үнээр, тэгсэн мөртөө тэр нь газрын гүний говийн ус шүү дээ. Хангайн уснаасаа хямдхан, арай дэндүү л юм болсон. Тэгэхдээ энэ нийгэм чинь их төвөгтэй нийгэм юм байна шүү дээ, энэ ардчилсан нийгэм гэдэг чинь. Эх орноосоо урвачихвал баатар болдог, эрх ашиг нь урвачихвал эх орон эрх ашиг гэчихвэл попчин болчихдог ийм л нийгэмд бид нар амьдарч байна шүү дээ.
Гишүүд асуулт асууж дууслаа. Үг хэлэх гишүүн байна уу? Адьшаа гишүүн, Ганбаатар гишүүнээр тасаллаа. Адьшаа гишүүнд микрофоныг өгье.

Ш.Адьшаа: Энэ Оюу толгойн ус, байгаль орчны үнэлгээний энэ ажлын хэсгийг Түр хорооны шийдвэрээр ахалж ажиллалаа. Тэгэхдээ Улсын Их Хурлын Түр хороо энэ бүтцийн байгууллагыг ажиллуулахдаа цаашид анхаарах асуудлууд байна. Өнөөдөр ялангуяа ийм улс орны эрх ашгийг хөндсөн олон ашиг сонирхлын зөрчилтэй төр болон улс төрчдийн янз бүрийн орооцолдсон ийм асуудалтай юман дээр энэ шалгалт явуулах тэр нөхцөл боломжийг хангахад Улсын Их Хурал анхаарч ажиллах шаардлагатай байна. 
Өнөөдрийн Mүр хорооны энэ ажлын хэсэг Оюу толгойд очиж ажиллах яам, тамга болон Улсын Их Хурлын Тамгын газраас ямар ч төсөв хөрөнгө гаргаж өгөөгүй. Тэгээд бид одоо яах вэ? Нэгэнт ийм ажил үүрэг хүлээсний хувьд бид хорин хэдэн хүнийг өөрсдийнхөө унаа машинаар авч явж, 5, 6 хоног 10 гаруй сая төгрөгийн зардлыг гаргаж энэ ажлыг хийсэн. Ийм учраас энэ төрийн ажил мөн л юм бол цаашдаа ийм асуудал дээр Улсын Их Хурлын Түр хорооны ажиллах төсөв хөрөнгийг нь шийдэж байх ийм шаардлагатай юм байна гэсэн ийм нэг саналыг би хэлж байгаа юм.
Ц.Даваасүрэн: Тийм Адьшаа гишүүний хэлсэн санал чухал санал. Яагаад гэвэл Түр хороо одоо Байнгын хорооны статустай ажиллана гэсэн мөртөө төсөв байхгүй. Тэгээд төсөв мөнгөгүй Түр хороо чинь яаж ажлаа хангалттай түвшинд явуулах вэ дээ. Жишээлбэл саяын тэр томилолтын бүх гарсан зардлыг Адьшаа гишүүн өөрөөсөө гаргасан байна. Тэгэхээр цаашдаа ингэж болохгүй. Ер нь Түр хорооны энэ хөрөнгө мөнгөний асуудлыг нь шийдэж байх Их Хурлын төсөвт шийдэж байх. Түр хороо байгууллагуудад зарцуулахаар тийм төсөв баталж явж байх хэрэгтэй юм шиг байна лээ. Тэгээд байгуулагад бол тухайн жилд нь тэр ажил байгуулагдахгүй бол хураагдаад л явна биз. 
Ганбаатар гишүүн.

С.Ганбаатар: Манай энэ Оюу толгойн Түр хороо одоо хуулиараа заагдсан сүүлчийн хурал болж байна. Энэ Даваасүрэн гишүүнээр ахлуулсан Оюу толгойн түр хороо маш сайн ажилласан. Их Хурлаар 92 дугаар тогтоолын хэрэгжилтийг хангаж маш чухал бас шийдвэр гарсан. Дээр нь нэмээд өнөөдрийн ярьж байгаа Оюу толгойн усны ашиглалттай холбоотой, байгаль орчны үйл ажиллагаатай холбоотой маш чухал энэ тогтоолыг бас гаргаж байна. Зүй нь бол одоо бусад Улсын Их Хурлын Байнгын хороодууд өнөөдөр яг ингэж л ажиллах ёстой гэж бодож байгаа юм. Түрүүн Сандаг-Очир гишүүн маш чухал санал хэлж байна шүү дээ. 10-аад жил өнөөдөр энэ олон хуулийг зөрчөөд усыг нь зүгээр л ерөөсөө эзэнгүй айлаас одоо говиос хамгийн үнэтэй алт шиг усыг нь хамаагүй хэрэглэж байгаа. Тэнд ерөөсөө ямар ч хууль үйлчлээгүй. Би урьд нь Гадаад явдлын яам, Уул уурхайн яам, Сангийн яам, Хууль зүйн яам Рио Тин То-гийн бууны нохойнуудаар дүүрчихсэн байна гэж хэлдэг. Би баримттай зүйл ярьж байгаа шүү дээ, тэгэхэд өнөөдөр Байгаль орчны яам ийм арчаагүй байна гэхэд бүр, бүр, бүр даанч гомдмоор. Тэгээд өнөөдөр энэ Түр хороо маш амжилттай бас хэцүү бэрх нөхцөлд ажилласан. 
Рио Тин То ямар ч их том гартай юм, ямар ч их авлигажсан ийм улсуудыг бий болгочихсон юм. Ингээд одоо миний хэлэх гэж байгаа зүйл гэвэл усны асуудал дээр 27 зүйл заалттай энэ тогтоол гарч байна. Манай Байнгын, Түр хорооны гишүүд дэмжих байх. Үүний хэрэгжилтийн төлөө Байгаль орчны яамны эрхэм хүндтэй татвараар, ард түмний татвараар цалинжиж байгаа нөхдүүд минь ээ. 
Хүн шиг ажиллаарай говийн ус багасаж байгаа талаар малчид гомдол гаргаж байна. Түүнийг нь Мэргэжлийн хяналтын газраас юм уу, эсвэл хөндлөнгийн шинжээчийн дүгнэлт гаргачих тэнхэлгүй 10 жил явсан байна шүү дээ. Тэгж бид барьцаалагдсан, тэгж бид худалдагдсан ийм аймшигтай улс болчхоод байгаа юм. Ингэхлээр энэ 27 зүйл, заалт хугацаатай байгаа. Хариуцлага тооцсон байгаа. Оюу толгой Усны хууль хэрэгжүүлэхгүй байна гэдэг, түүнийг нь нягталж шалгадаг мэргэжлийн хяналт ажиллаагүй байна гэсэн үг. Түүнд нь байнга үүнийгээ шалгаач ээ, үүнийгээ болиулаач ээ гэж Засгийн газраас тодорхой хуулиуд гаргаж байгаа шүү дээ. Хууль хэрэгжүүлэх ёстой Байгаль орчны яам нь хэрэгжүүлээгүй, хуулийг огт хэрэгжүүлэхгүй, ард түмнийгээ зовоогоод шаналгаад байгаа Засгийн газар, сайд нь байгаад байхад тэдэнтэй ерөөсөө хариуцлага тооцоогүй. 10-аад жил Улсын Их Хурал нь яваад ирчихсэн хуулиа баталсан. Засгийн газрын хууль хэрэгжүүлж байна уу, үгүй юу гэдгийг нь хянадаг Улсын Их Хурал нь бас толгойг нь илээд Рио Тин То-дуулаад 10 жил болчихсон. 
Ингээд энэ түр хороон дээрээс Адьшаа гишүүний ахалсан энэ бол сэтгэл гаргаж ажилласан. Нарийн яг ажлын хэсэгт орж ажиллахад бол манай энэ төрийн зарим албан хаагчид чинь ямар аймхай гөлөг шиг юм бэ дээ. Их Хурлын гишүүд нь ингээд тусалъя дэмжье гэж байхад чинь зүгээр гүйлдээд л одоо ерөөсөө л бүх одоо дээрэлхүүлж байгаа зовлонгуудаа ярих ёстой байтал чинь, ер нь тэгээд л болж өгвөл Рио Тинто-гоос юм авчихсан юм шиг л дуугай байгаад байдаг. Ийм зовлон бидэнд байдаг. Энэ 27 зүйл, заалтыг хэрэгжүүлэхэд энэ цаас өөрөө тогтоол өөрөө хууль ургаад хэрэгжээд явахгүй. Үүнийг хэрэгжүүлэхэд одоо Улсын Их Хурлын гишүүдийн зүгээс Түр хороог одоо хуулиараа зогсоож байгаа юм шиг байна. Ингээд бид бас хариуцлагатай, хяналттай ажиллана. 
Шаардлагатай бол Түр хорооны дарга Даваасүрэн гишүүн ээ, шаардлагатай бол энэ асуудлаар дахиад энэ Байнгын хороодууд нь ажиллахгүй бол Түр хороогоо дахиад гишүүдийн саналаар байгуулаад явах тийм боломж нь байгаа байх гэж би харж байна. Үүнийг хэрэгжүүлэхийн төлөө гишүүд маань одоо бие биедээ дэмнэж хамтарч, хянаж хууль хэрэгжүүлэхгүй байгаа хүмүүсийг бас хянаж хэрэгжүүлж ажиллая гэдэг ийм саналыг хэлье гэж бодож байна.
Ц.Даваасүрэн: Ганбаатар гишүүнд баярлалаа. Оюу толгой төслийн байгаль орчны нарийвчилсан үнэлгээ, байгаль орчны менежментийн төлөвлөгөө, говийн бүсийн газрын гүний ус ашиглалтын байгаль орчинд нөлөөлөх нөлөөллийн байдал, холбогдох хууль, бусад шийдвэрийн хэрэгжилтийг шалган санал, дүгнэлт гаргах үүрэг бүхий ажлын хэсгийн танилцуулга, холбогдох тогтоолын төсөлтэй холбогдуулан гишүүд асуулт асууж, үг хэлж дууслаа.
Одоо тогтоолын төслөөр санал хураалт явуулна. 
Тогтоолын төслийг та бүхэнд тараасан байгаа. 
Тогтоолын төслийг дэмжье гэсэн томьёоллоор санал хураалт явуулъя.

Тогтоолын төслийг 15 гишүүнээс 13 гишүүн дэмжиж 86.7 хувиар дэмжигдсэн байна. Тогтоолын төсөл батлагдлаа.

Дараагийнхаа асуудалд оръё.
Түр хорооноос “Засгийн газарт чиглэл өгөх тухай” тогтоолын төслийг би та бүхэнд тараасан байгаа. 2 чуулганы хугацаагаар Түр хороо ажиллах ёстой учраас Түр хорооны ажиллах хугацаа дуусаж байгаа. Энэ тогтоолын төсөлтэй холбогдуулаад би та бүхэнд товчхон танилцуулга хийе.
Монгол Улсын Их Хурлын 2021 оны 3 дугаар сарын 26-ны өдрийн Түр хороо байгуулах тухай 30 дугаар тогтоолоор байгуулагдсан Оюу толгойн ордын ашиглалтад Монгол Улсын эрх ашгийг хангуулах тухай Монгол Улсын Их Хурлын 2019 оны 92 дугаар тогтоолын хэрэгжилтэд хяналт тавих, шаардлагатай бол санал боловсруулж, дүнг нэгдсэн хуралдаанд танилцуулах үүрэг бүхий Түр хороог 23 гишүүний бүрэлдэхүүнтэй байгуулж, хоёр чуулганы хугацаагаар ажиллалаа.
Энэ хугацаанд Түр хороо 11 удаа хуралдсанаас, 7 удаа нээлттэй, 4 удаа хаалттай хуралдсан. Мөн Засгийн газарт нийт 4 удаа чиглэл өгч ажилласан. Тухайлбал Оюу толгой ордын далд уурхайн бүтээн байгуулалтыг бүрэн дуусгахад шаардлагатай гэж 2.3 тэрбум ам.долларын нэмэлт санхүүжилтийн асуудлыг Рио Тин То компанийн зүгээс тавьсныг дэмжихгүй байх чиглэлийг Засгийн газарт өгсөн. Мөн Лондонгийн арбитрын шүүхэд Оюу толгой ХХК-ийн татварын асуудлаар сөрөг нэхэмжлэл гаргах чиглэлийг бас өгч ажиллалаа. Оюу толгой төслийн гаднын хөрөнгө оруулагчтай Засгийн газрын хийж байгаа хэлэлцээрт оролцож, мөн хуулийн болон санхүүгийн зөвлөх үйлчилгээ авах, хөндлөнгийн аудит хийлгэх чиглэлээр Засгийн газарт чиглэл өгсөн. Мөн Дубайн гэрээг цуцалж хүчингүй болгох, улмаар Монгол Улсад учирсан хор хохирлыг барагдуулах ийм үүрэг чиглэлийг өгсөн байгаа.
Эдгээр үүрэг чиглэлүүдийг өгч ажилласны үр дүнд манай хөрөнгө оруулагч компанийн зүгээс Оюу толгой төслийн Монгол Улсын Засгийн газрын эзэмшлийн 34 хувьд ноогдох 2.3 тэрбум ам.долларын өрийг 100 хувь тэглэх ийм саналыг ирүүлж, Их Хурлаар бид нар дэмжсэн шийдвэрийг гаргасан байгаа. Энэ өр тэглэгдсэнээр 2051 он хүртэл ногдол ашиг авахгүй. 22 тэрбум долларын өртэй үлдэх байсан асуудлаас зайлсхийх боломж бүрдсэн. Түр хорооноос хөрөнгө оруулагчийн зүгээс ирүүлсэн саналтай холбогдуулж 103 дугаар тогтоолыг Улсын Их Хурлын тогтоолыг боловсруулж танилцуулж гаргасан байгаа. Энэ тогтоол гарснаар Оюу толгой компани цаашид нэмэлт өрөнд орохгүй байх ийм хууль, эрх зүйн боломжийг бүрдүүлсэн гэж үзэж байна. Хэрвээ одоо хөрөнгө оруулагч Рио Тин То компани TRQ компаниудын тохирсон 4.2 тэрбум ам.долларын нэмэлт санхүүжилт, энэ хэмжээний зээлийг нэмж авах юм бол Оюу толгой төсөл хоёр төсөл болох байлаа. Үүнээс зайлсхийсэн шийдвэрийг гаргуулсан гэж бодож байна. Мөн Их Хурлын тогтоолоорОюу толгойн далд уурхайн бүтээн байгуулалт, санхүүжилтийн нэмэлт төлөвлөгөө буюу бидний ярьдаг Дубайн гэрээг хуулийн хүрээнд цуцалж хүчингүй болгох ийм шийдвэрийг Их Хурал гаргаж явуулсан. 
Дубайн гэрээ хүчингүй болсноор Дубайн гэрээгээр хэрэгжсэн бүх арга хэмжээ, зээл, нэмэлт төлбөр хураамжууд менежментийн төлбөрүүд хүчингүй болох ёстой. Энэ арга хэмжээг одоо Засгийн газар цаашид авч хэрэгжүүлэх ёстой. Мөн эрчим хүчний нэгдсэн сүлжээнд холбогдох энэ асуудлууд бас тогтоолын төсөлд туссан байгаа. Эдгээр арга хэмжээнүүд авагдсанаар 2019 оны 92 дугаар тогтоол хэрэгжих ийм нөхцөл бүрдэнэ гэж ингэж үзсэн байгаа юм. Цаашдаа Оюу толгойн төслийн нэмэлт санхүүжилтийг шийдэхдээ, Оюу толгойд нэмэлт өр үүсгэхгүй байхаар шийдвэрлэхийг Их Хурлын тогтоолд тусгасан байгаа. Өөрөөр хэлбэл бүтээгдэхүүнээ урьдчилан борлуулах, хувьцаа гаргах гэх мэтийн өр үүсгэхгүй байх, санхүүжилтийн арга хэмжээнүүдийг авч хэрэгжүүлж ажилла гэсэн тодруулж хэлбэл хөрөнгө оруулагчийнхаа үүргийг гүйцэтгэ гэсэн ийм шийдвэрийг Их Хурлаас гаргасан.
Энэ Улсын Их Хурлын 103 дугаар тогтоол батлагдсанаар Монгол Улсын хүртэх үр өгөөж нэмэгдэх ийм эрх зүйн боломжийг би бүрдүүлж байна гэж ингэж үзэж байна. Оюу толгойн ордыг цаашид ашиглах, үр өгөөжийг нэмэгдүүлэх ийм боломж гарснаар Монголын ард түмний хүлээж буй өнөөгийн хүртэх өгөөж нэмэгдэх ийм боломж бүрдэнэ гэж ингэж үзэж байгаа юм. 
Тийм учраас Улсын Их Хурлаас 2019 онд гаргасан 92 дугаар тогтоол, 2021 оны саяхан баталсан 103 дугаар тогтоолуудыг цаашид хэрэгжүүлэх, мөн Оюу толгой бол том төсөл. Энэ том төслийг Түр хороо хоёр чуулганы хугацаагаар бүрэн шийдвэрлэх боломжгүй. Тийм учраас цаашид зайлшгүй хийх шаардлагатай гэж үзэж байгаа. Тухайлбал Оюу толгой дээр бий болсон өрийн дарамтыг бууруулах, зээлийг хямдруулах, зээлийн хүүг бууруулах, менежментийн төлбөрийг бууруулах, менежментийн төлбөрийг зардлаас бус бизнесийн зарчмаар ашгаас тооцдог болох, мөн усны ашиглалтыг сайжруулах, төлбөр хураамжийг нэмэгдүүлэх гэсэн ийм шийдвэрүүдийг хэрэгжүүлэх шаардлагатай байгаа учраас та бүхэнд цаашид Оюу толгой төслийн хүрээнд Засгийн газрын зүгээс авч хэрэгжүүлэх арга хэмжээний тухай тогтоолын төслийг танилцуулж, чиглэл өгөхөөр хүргүүлж байгаа. 
Тэгээд тогтоолын төслийг та бүгдэд тараасан байгаа.
Тогтоолын төсөлтэй холбогдуулж асуулт асууж, үг хэлэх гишүүдийн нэрийг авъя. Асуулт асууж, үг хэлэх гишүүд алга байна.

Тогтоолын төслийг дэмжиж байна гэж ингэж үзэж байна. Тогтоолын төсөл бол маш чухал ач холбогдолтой болох талаар би та бүхэнд хэллээ. Түр хороо өнөөдөр үйл ажиллагаагаа зогсоож байгаа ч гэсэн энэ тогтоолоор Засгийн газарт шийдэл өгснөөр үйл ажиллагаа цаашдаа үргэлжилнэ. Оюу толгойн төслийг сайжруулах ажлууд хийгдэнэ. Монголын ард түмний хүртэх үр өгөөж нэмэгдэх ажлууд үргэлжилнэ ээ гэж ингэж ойлгож болно.
Тогтоолын төслийг дэмжье гэсэн томьёоллоор санал хураалт явуулъя.

Сая би уг нь асуусан шүү дээ. Өнгөрчихлөө шүү дээ. Харин би асуусан, тэгэхэд хэн ч нэрээ өгөөгүй шүү дээ.

Түр хорооны тогтоолын төслийг 15 гишүүнээс 12 гишүүн дэмжиж, 80.0 хувийн саналаар дэмжигдсэн байна. 
Тогтоолын төсөл батлагдлаа.
Өнөөдрийн хуралдаанаар манай Түр хорооны бүрэн эрхийн хугацаа өндөрлөж байгаа. Тэгээд ялангуяа одоо яг энд сууж байгаа түрүүний миний танилцуулсан энэ нэр бүхий гишүүд Түр хорооны хуралд маш идэвхтэй оролцсон. Тодруулж хэлбэл өнөөдрийн Оюу толгой дээр гарсан үр дүнгүүд бол та бүхэнтэй шууд холбоотой. Та бүгдийн үр дүн Монголын талд ноогдох 34 хувийг чөлөөлүүлж байгаа асуудал мөн Дубайн гэрээг хүчингүй болгох асуудлууд, цаашид өрийн дарамтыг бууруулах асуудлууд, Оюу толгойд цаашдаа гарах ахиц дэвшлийг хийхэд Та бүгдийн үүрэг бол маш чухал байлаа. 
Байнга оролцсон гишүүд. Нэрээ өгсөн мөртөө оролцоогүй гишүүд бий. Та бүхэн бол байнга оролцсон. Ингээд би энд сууж байгаа энэ гишүүдийг би хуралдаан зохион байгуулагчаас бас харуулаарай гэж хэлэхийг хүсэж байна. Тэгээд энэ байгаа гишүүдэд Түр хороог богино хугацаанд ч гэлээ, тэргүүлж ажилласан хүний хувьд талархал илэрхийлье.
Баярлалаа та бүхэнд. 
Өнөөдрийн хуралдаанаар манай Түр хорооны үйл ажиллагаа өндөрлөж байна. 

Дууны бичлэгээс буулгасан:

